Ffrindiau/Cyfeillgarwch
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl 
Sleid 2:Sleid cyffredinol am gyfeillgarwch

· Mae ffrindiau’n gallu bod yn grêt, ond mae nhw weithiau’n gallu bod yn boen. Rydyn ni i gyd mae’n siŵr wedi mwynhau amser yng nghwmni ffrind da, wedi cael hwyl, wedi chwerthin a joio; ond rydyn ni hefyd mae’n debyg wedi cael ein siomi wrth i ffrind droi yn ein herbyn ni, ddweud rywbeth cas wrthyn ni, neu ein gadael ni i lawr.

· Mae yna ffrindiau da a ffrindiau ffals i’w cael. Mae’n rhaid i ni fod yn ddoeth wrth ddewis ein ffrindiau. Ar ei orau mae cyfeillgarwch yn werthfawr a da.  

Er mwyn cael cyfeillgarwch llwyddiannus rhaid gallu ymddwyn yn naturiol a pheidio teimlo’r angen i roi ‘act’ ymlaen.  Mae ffrindiau agos o’r un feddwl ac yn gallu dylanwadu’n dda ar ei gilydd.
Mae gwir gyfeillion yn glynu fel brawd meddai’r Beibl yn llyfr y Diarhebion, Mae rhai ffrindiau yn gallu brifo rhywun, ond mae ffrind go iawn yn glynu fel brawd. (Diarhebion.18:24).
Sleid 3: Yr adnodau am yr hanes isod.

· Gwrandewch ar yr hanes yma am wraig o’r enw Naomi: Oherwydd bod newyn yn ei gwlad, symudodd hi a’i gŵr a’u dau fab i wlad arall i fyw. Roedden nhw’n byw yn y wlad honno am tua 10 mlynedd, ac fe briododd ei meibion yno. Ond, bu farw ei gŵr a’i dau fab a gadawyd hi ar ei phen ei hun mewn gwlad ddieithr. Penderfynodd fynd yn ôl i’w gwlad ei hun. Dywedodd wrth ei merched-yng-nghyfraith, “Peidiwch a dod hefo fi. Ewch yn ôl i fyw hefo’ch teuluoedd.” Aeth un ohonyn nhw yn ôl i’w chartref, ond dywedodd Ruth, ei merch-yng-nghyfraith arall, 

“Paid pwyso arna i i dy adael di a troi cefn arnat ti. Dw i am fynd i ble bynnag fyddi di yn mynd. A dw i'n mynd i aros ble bynnag fyddi di'n aros. Bydd dy bobl di yn bobl i mi, a dy Dduw di yn Dduw i mi. Ble bynnag fyddi di’n marw, dyna ble fyddai i’n marw ac yn cael fy nghladdu.”

· Mae ffyddlondeb ystyfnig Ruth, y ferch-yng-nghyfraith, tuag at Naomi yn esiampl ardderchog o ffrind ffyddlon.   Doedd dim ots am y problemau, roedd Ruth am aros gyda Naomi a’i helpu hi drwy’r cyfan.
· Mae cael gwir ffrindiau’n werthfawr, i’n helpu ac i fod yn gwmni. 
Sleid 4: Yr adnod isod.
· Mae’r Beibl yn dweud wrthyn ni i beidio â bod yn ffrindiau agos â phobl gas a blin rhag ofn i’w cymeriadau sarrug, diflas effeithio’n negyddol ar ein cymeriadau ni. Yn Diarhebion 22 mae’n dweud,  Paid gwneud ffrindiau gyda rhywun piwis, na chadw cwmni rhywun sydd â thymer wyllt, rhag i ti droi felly hefyd, a methu dianc.
Wrth gwrs rydyn ni’n gorfod trin pawb yn barchus, ond does dim angen bod yn ffrindiau gorau hefo pawb.  
· Cofiwch mai nid edrych ar bobl eraill a holi, “Ydyn nhw’n ffrind da?” ydy’r unig gwestiwn ddylen ni ei ofyn. Rhaid i ni holi’n hunain a gofyn, “Ydw i fel Ruth? Ydw i’n ffrind da a ffyddlon i bobl eraill?”

Gweddïwn ‘Weddi’r Arglwydd’  gyda’n gilydd, Ein Tad...
Neu

Gweddïwn: Diolch i ti am y cyngor doeth sy’n y Beibl am ffrindiau. Helpa ni i fod yn ffrind da i eraill ac nid yn ffrind ffals. Helpa ni i gofio am ffyddlondeb Ruth pan mae problemau’n codi yn ein bywydau ni a bywydau’n ffrindiau. Cofiwn mai Iesu ydy’r ffrind gorau bosib i’w gael. Amen.

